
6. oktoberi 2026                             UKA2026/251 
 
 
Imm. 251: Aatsitassarsiornerup, takornarialerinerullu iluini naatsorsuutigisamik ineriartornissap 
kingunerisaanik Nanortalik, eqqaanilu nunaqarfiit siuariartornissamut, suliffissanut, 
inuussutissarsiutillu ineriartortinneqarnissaannut qanoq pitsaanerpaamik 
piareersarneqarsinnaanerat pillugu nassuiaasiornissamik, Naalakkersuisut peqquneqarnissaannik 
Inatsisartut aalajangiiffigisassaattut siunnersuut. Nassuiaat UPA2027 tikitsinnagu Inatsisartunut 
agguaanneqassaaq.  
(Inatsisartunut ilaasortaq Hans-Erik Enoksen, Demokraatit)  
 
Imm. 291: Nunattta kujataani aalisarnerup inuussutissarsiornerullu siuarsaanissaat siunertaralugu, 
attuumassuteqartut peqatigalugit aalisarnerup inuussutissarsiornerullu qanoq 
ineriartortinnissaannik siunnersuusiortussamik suleqatigiissitaliornissamik Naalakkersuisut 
peqquneqarnissaannik Inatsisartut aalajangiiffigisassaattut siunnersuut. Suleqatigiissitap 
siunnersuutai kingusinnerpaamik UKA 27-mi saqqummiunneqassapput.  
(Inatsisartunut ilaasortaq Nivi Rosing, Inuit Ataqatigiit) 

Inatsisartunut ilaasortat Hans-Erik Enoksen Demokraatineersoq aamma Nivi Rosing Inuit Ataqatigiit 
qujanaq siunnersuutinut soqutiginartunut. 

Siumumiit isumaqarpugut nunatta Kujataa, pingaartumik Nanortalik eqqaanilu nunaqarfiit, ukiuni 
aggersuni periarfissarujussuarnik peqalersut. Aatsitassarsiornikkut takornarialerinikkut suliffissanik 
nutaanik, inuussutissarsiutinik nutaanik minnerunngitsumik aalisarnikkut aammalu najukkani 
ineriartornermik pilersitsisinnaalluartut. 

Siumumiit erseqqissumik oqaatigissavarput: Nunatta Kujataa oqaluuseriinnarneqartariaqanngilaq – 
ineriartortinneqartariaqarpoq.  

Taamaattumik assorujussuaq Siumumiit imm. 251 Hans Erik Enoksen siunnersuutaanut assut 
Siumorpalaartumut qujarusuppugut. Tassami Siumumiimmi Inatsisartut 2018-imi ukiaanerani 
ataatsimiinneranni imm. 175 uunga quleqquttamut assingusoq Anders Olsen siunnersuutaa 
Demokraatit itigartilluinnarnikuummassuk.  

Ukiorpassuarnimi kujataani innuttaasut inuussutissarsiornikkut appariartornera, suliffissaaleqineq 
annertusiartorneranik aammalu inuusuttut illoqarfinnut annerusunut nuuttarnerannik nalaataqarput. 
Taamaammat piffissanngorpoq iliuuseqartoqarnissaanut. 

Siumumiit isumaqarpugut Kujataa nunatsinni inuussutissarsiornikkut siuariartornissap tullianut 
qitiusumik inissisimasoq. Aalisarneq, takornariaqarneq, nunalerineq, aatsitassarsiorneq aammalu 
inuussutissarsiutit nutaat tamarmik periarfissarujussuarnik ammaassipput. Kisianni periarfissat 
nammineerlutik suliffissanik pilersitsisanngillat. Politikkikkut sapiissuseqartariaqarpugut, 
aningaasaliissutigisariaqarpavut aammalu sinaakkutissat pilersittariaqarpavut. 

Siumup politikkerivaa nunatta pisuussutai najukkani innuttaasunut iluaqutaassasut. 

Kujataani aalisarneq ineriartortinneqassaaq, Suliffissanik nutaanik pilersitsisoqassaaq, Naleqalersitsineq 
kujataaniiginnassaaq. 

Aammalu inuusuttut siunissartik pillugu Kujataani takorluuisinnaasariaqarput. 

Taamaattumik Siumumiit isumaqarpugut naalakkersuisut, Kommune Kujalleq, inuussutissarsiortut 
aammalu najukkani innuttaasut ataatsimoorlutik pilersaarusioqatigiittariaqartut. Kujataa 
ineriartortinneqassappat, tamanna illoqarfiit annerinnaat aallaavigalugit ingerlanneqarsinnaanngilaq. 
Kujataamiut namminneq peqataatinneqartariaqarput. 

Siumumiit takorusupparput kujataani inuussutissarsiornikkut siuariartorneq, suliffissat amerlanerusut 
aammalu najukkani inuiaqatigiinnik nukittorsaaneruneq.  

Taamaattumik Siumumiit oqaatigisinnaavarput aningaasanut inatsimmi isumaqatiginninniarnermi 
nunatta kujataani aalisarnikkut siuarsaanissaq qulakkeerniarlugu aappaagumut nunatta kujataani 
aalisarnikkut siuarsaanissaq siunertaralugu aningaasaliisoqarnissaa Naalakkersuisumut 
piumasaqatigigatsigu. Nalunaarusiornerunnarnik pinngikkaluarluni kisiannili tigussaasunik 
iliuuseqarnikkut aammalu aningaasaliinikkut tamanna qulakkeerneqarsinnaasoq Siumumiit 
kissaatigigatsigu. 

Piffissanngorpoq Kujataa periarfissanik oqaluuseriinnarunnaarlugu periarfissanik 
piviusunngortitsiffiulersissallugu. 

Naalakkersuisut allannguutissatut siunnersuutaanni pitsaasumik naaperiaaneq Siumumiit 
isumaqarfigaarput. Kommune Kujalleq, inuussutissarsiortut susassaqartullu allat peqataatillugit 
ataatsimoortumik pilersaarusiorneq pisariaqartoq oqaatigineqarmat. 

 Kujataani periarfissat amerlapput, kisianni periarfissat piviusunngortinneqassappata suleqatigiinneq, 
pilersaarusiorneq aammalu siunissaq ungasinnerusoq isigalugu ineriartortitsineq pisariaqartinneqarput. 

Taamaattumik Siumumiit Naalakkersuisut allannguutissatut siunnersuutaat taperserparput, tassami 
taanna Kujataata ineriartortinnissaanut ataatsimoornerusumik isiginniffiuvoq, najukkani 
inuiaqatigiinnut iluaqutaasumik. 

Taamatut oqaaseqarluta siunnersuut inuussutissarsiornermut aatsitassanullu ataatsimiititaliamut 
ingerlateqqinneqarnissaa innersuussutigaarput. 

Lars Poulsen, Siumut 


